
«KAIZEN»  WE  «LEAN  PRODUCTION»  ULGAMLARYNYŇ 
KÄRHANALARYŇ  YKDYSADY  NETIJELILIGINE  ÝETIRÝÄN 

TÄSIRI

Gurbanmyrat GURBANMYRADOW,
Türkmen döwlet maliýe institutynyň 

“Maliýe” kafedrasynyň mugallymy 

Gysgaça beýan

Ylmy makalada önümçilik ulgamynda «Kaizen» 
(üznüksiz kämilleşdiriş) we «Lean production» 
(tygşytly önümçilik) konsepsiýalarynyň nazary, 
usuly hem-de ykdysady esaslarynyň seljermesine syn 
berilýär. Olaryň ösüş tapgyrlary, filosofik ýörelgeleri 
we dolandyryş mazmuny açylyp görkezilýär. 
Tygşytly önümçiligiň kärhananyň çykdajylarynyň 
düzümine, zähmet öndürijiligine hem-de durnukly 
bäsdeşlik artykmaçlyklarynyň emele gelmegine 
ýetirýän täsiri seljerilýär. Geçiş ykdysadyýetli 
ýurtlarda senagat kämilleşdirmesi üçin bu usullaryň 
ähmiýeti esaslandyrylýar. Şonuň esasynda bolsa bu 
usullaryň ornaşdyrylmagynyň kärhananyň maliýe 
durnuklylygyny üpjün etmekde strategik gural bolup 
hyzmat edýändigi ylmy taýdan delillendirilýär.

Esasy sözler: Kaizen, Lean production, tygşytly 
önümçilik, bäsdeşlige ukyplylyk, çykdajylar, netijelilik, 
senagat, dolandyryş.

Häzirki zaman senagaty tehnologik özgertmeleriň 
tizleşmegi, global bäsdeşlik hem-de önümiň hiline 
bolan talaplaryň ýokarlanmagy şertlerinde ösýär. 
Kärhanalara bir wagtda harytlaryň we hyzmatlaryň 
özüne düşýän gymmatyny peseltmek, önümçilik 
prosesleriniň çeýeligini ýokarlandyrmak we daşarky 
ykdysady özgermelere garşy durnuklylygy üpjün 
etmek zerur bolup durýar.

Şeýle şertlerde prosesleriň yzygiderli 
kämilleşdirilmegine we serişdeleriň tygşytly 
peýdalanylmagyna gönükdirilen dolandyryş 
konsepsiýalarynyň ähmiýeti barha artýar. Bu ugurda 
iň täsirli çemeleşmeler hökmünde «Kaizen» we «Lean 
production» usullary çykyş edýär: 

«Kaizen» – bu kärhananyň işiniň ähli taraplaryny 
(önümçilik, dolandyryş, logistika) yzygiderli, 
bölekleýin we dowamly gowulaşdyrmaga gönükdirilen 
dolandyryş filosofiýasydyr. Ol uly maýa goýumlary 

talap etmezden, bar bolan serişdeleri has netijeli 
ulanmaga esaslanýar.

«Lean production» – bu sarp ediji üçin iň 
ýokary gymmaty döretmäge we önümçilikdäki 
ähli garaşylmadyk, artykmaç çykdajylary (ýitgileri) 
ulgamlaýyn aradan aýyrmaga gönükdirilen dolandyryş 
konsepsiýasydyr.

Bu konsepsiýalarynyň özara arabaglanyşygy we 
sazlaşykly işlemegi kärhananyň durnukly ösüşiniň 
düýp esasyny düzýär. Ýagny, «Lean production» 
ulgamy strategik taýdan ýitgileri anyklamak we 
önümçilik akymyny guramak üçin gurluşy emele 
getirýän bolsa, «Kaizen» şol gurluşyň içindäki amallary 
gündelik we üznüksiz kämilleşdirýän hereketlendiriji 
güýji hökmünde çykyş edýär. «Lean production» 
gurallarynyň ulanylmagy bilen, işgärleriň filosofik 
taýdan taýýarlygy üpjün edilip, özgertmeler dowamly 
häsiýete eýe bolýar hem-de köne ulgama dolanmak 
töwekgelçiligi azalýar. Bu konsepsiýalaryň utgaşykly 
hereketi bolsa, kärhanada diňe bir tehnologik däl, 
eýsem onuň guramaçylyk medeniýetiniň hem täze 
derejä çykmagyna şert döredýär.

«Kaizen» we «Lean production» konsepsiýalary, 
“Toyota Production System” ulgamynyň çäginde, 
ýagny Toyota Motor Corporation kompaniýasynyň 
tejribesine esaslanyp döredilip, ol önümçiligiň 
netijeliligini ýokarlandyrmagyň iň täsirli gurallarynyň 
hataryna girýär. Ylmy barlaglar bu çemeleşmeleriň 
önümçilik çykdajylaryny 10–30%-e çenli peseltmäge, 
zähmet öndürijiligini 15–40%-e çenli ýokarlandyrmaga 
hem-de çykarylýan önümleriň kemçiliklilik derejesini 
düýpli azaltmaga mümkinçilik berýändigini görkezýär.

Ösüp gelýän ýurtlar, şol sanda GDA-nyň 
birnäçe döwletleri üçin bu usullar senagat toplumyny 
döwrebaplaşdyrmakda we halkara önümçilik zynjyrlaryna 
goşulmakda strategik ähmiýete eýe bolup biler.

«Kaizen» (üznüksiz kämilleşdiriş filosofiýasy) 
düşünjesi “yzygiderli kämilleşdirmek” manyny hem-

de bölekleýin, emma ulgamlaýyn gowulaşdyrmalara 
esaslanýan filosofiýany aňladýar. «Kaizen» gündelik 
işlerdäki kemçilikleri aradan aýyrmak arkaly, dowamly 
ösüşi üpjün edýär.

M.Imaýiniň bellemegine görä, kärhanany 
ösdürmek işine onuň ähli işgärleriniň gatnaşmagynyň 
«Kaizen» usulynyň üstünlik getiriji faktory hökmünde 
çykyş edýändigi bellenilýär [1]. Bu bolsa önümçilikde 
hil üçin jogapkärçiligi dolandyryşyň ähli derejelerine 
paýlamaga mümkinçilik berýär.

Ykdysady netije bölekleýin gowulaşmalaryň 
jemleýji netijesi hökmünde ýüze çykýar. Mysal 
üçin, bir amaly ýerine ýetirmegiň wagtynyň 3–5% 
gysgaldylmagy, köpçülikleýin önümçilik şertlerinde 
ýylyň dowamynda müňlerçe adam-sagady 
tygşytlamaga mümkinçilik berýär.

Ýokardaky belleýşimiz ýaly, «Lean production» 
bu sarp ediji üçin iň ýokary gymmaty döretmäge we 
ýitgileri aradan aýyrmaga gönükdirilen ulgamlaýyn 
dolandyryş çemeleşmesidir. J.Wumek we D.Jons 
tarapyndan kesgitlenen bäş sany esasy ýörelge şulardyr: 
gymmaty kesgitlemek, gymmaty döretmek akymyny 
seljermek, üznüksiz akymy üpjün etmek, «çekiş» (pull) 
ulgamyny guramak hem-de kämillige ymtylmak. [2].

«Lean production» çemeleşmesiniň esasynda 
amallar goşmaça gymmat döredýän we döretmeýän 

görnüşlere bölünýärler. Gymmat döretmeýän amallar 
ýitgi hökmünde hasaplanylýar we aýrylmaga degişli 
bolýar. Şeýle ýitgilere artykmaç önümçilik, garaşmak, 
artykmaç logistika, gereksiz gaýtadan işlemek, 
artykmaç ätiýaçlyklar, kemçilikler hem-de beýleki 
gereksiz hereketler degişlidir.

«Lean production» çemeleşmesi ykdysady 
görkezijilere şu aşakdaky ugurlar boýunça täsir edýär:

– üýtgeýän we üýtgemeýän çykdajylaryň 
azalmagy;

– önümçilik döwrüniň gysgalmagy;
– dolanyşyk kapitalynyň tizlenmegi;
– ammardaky ätiýaçlyklaryň azalmagy;
– enjamlaryň peýdalanyş koeffisiýentiniň 

ýokarlanmagy.
J.Liýkeriň geçiren barlaglary, «Kaizen» we «Lean 

production» usullarynyň önümçilik çykdajylaryny 
10–30%-e çenli, tamamlanmadyk önümleri bolsa 
30–50%-e çenli çenli azaldyp biljekdigini görkezýär 
[2]. GDA ýurtlaryndaky geçirilen birnäçe tejribeler, 
hususan-da Russiýa Federasiýasynyň we Gazagystan 
Respublikalarynyň käbir kärhanalarynda bu usullaryň 
netijeli ulanylmagy bilen zähmet öndürijiliginiň 30%-
e çenli ýokarlananlygyny we kemçilikli önümleriň 
40%-e çenli azalanlygyny görmek bolýar [3].

1-nji tablisa

«Kaizen» usulynyň ulanylmagynyň ykdysady netijelilige ýetirýän täsirleri

T/b Görkeziji / Kärhana / Sebit Gazanylan ýa-da garaşylýan ykdysady netije
1 Umumy ylmy barlaglar Önümçilik çykdajylary 10–30%-e çenli peselýär, zähmet öndürijiligi 

15–40%-e çenli ýokarlanýar
2 Ownuk gowulaşmalar (Kaizen) Bir amalyň wagty 3–5%-e çenli gysgalýar
3 Lean production ýörelgeleri Önümçilik ätiýaçlyklary – 30–50%-e çenli, çözgüt kabul etmek 

wagty 20–60%-e çenli azalýar
4 Maliýe netijeliligi Çykdajy 15%-e çenli azalsa, arassa peýda 20–25%-e çenli artýar
5 «Rosatom» (Russiýa Federasiýasy) Amallar 18–25%-e çenli gysgalýar, zähmet öndürijiligi 30%-e çenli 

ýokarlanýar.
6 «AvtoVAZ» AJ (Russiýa Federasiýasy) Kemçilikli önüm 35–40%-e çenli, ýygnama wagty 15–20%-e çenli 

azalýar
7 «Kazakhmys PLS» (Gazagystan 

Respublikasy)
Enjamlaryň boş durmagy 12–17%-e çenli, amaly çykdajylar 
10–15%-e çenli peselýär

8 «Minsk Traktor» (Belarus Respublikasy) Tamamlanmadyk önümçilik 20–25%-e çenli, önümçilik döwri 15%-e 
çenli azalýar

9 Käbir GDA ýurtlary (jemleýji) Çykdajylar 10–25%-e çenli, önümçilik döwri 15–30%-e çenli, 
kemçilikler 20–50%-e çenli azalýar

1-nji tablisadan görnüşi ýaly, «Kaizen» usulynyň 
ulanylmagy  bilen, barlag geçirilip görlen käbir 
kärhanalarda gazanylan ýa-da garaşylýan ykdysady 
netijeler örän ähmiýetli bolup durýar. Häzirki zaman 
dünýä tejribesinde bu iki çemeleşme «Sanly Lean» 
(Digital Lean) we «Kaizen 4.0» diýlip atlandyrylýan 
täze akymlara öwrülýär. “Senagat 4.0” (Industry 4.0) 
şertlerinde uly maglumatlar (Big Data), emeli intellekt 
we zatlaryň interneti (IoT) ýaly tehnologiýalar ýitgileri 
we önümçilikdäki bökdençlikleri häzirki wagtda 
anyklamaga mümkinçilik berýär. 

Önümiň özüne düşýän gymmatynyň 
peselmegi, baha kesme syýasatynda çeýeligi üpjün 
edýär. Önümçilik amallarynyň aç-açanlygy amaly 
töwekgelçilikleri azaldýar we maýa goýum çekijiligini 
güýçlendirýär. Şeýle hem bu ulgam sanlylaşdyrma we 
“Senagat 4.0” (Industry 4.0) şertlerinde innowasion 
ösüşe mümkinçilik berýär.

Bu usullaryň berýän artykmaçlyklary bilen bir 
hatarda olary ornaşdyrmakda şu aşakdaky käbir 
kynçylyklaryň hem bolup biljekdigini belläp geçmek 
zerurdyr:

– dolandyryş işgärleriniň taýýarlygynyň ýeterlik 
bolmazlygy;

– işgärleriň döredip biljek garşylygy;
– ýüzleý çemeleşmeleriň bolmagy;
– maýa goýum serişdeleriniň çäkliligi.
Durnukly netijä ýetmek üçin «Kaizen» we 

«Lean» ýörelgeleriniň kärhananyň ösüş strategiýasyna 
integrirlenmegi, işgärleriň taýýarlyk ulgamynyň 
ösdürilmegi we höweslendiriş mehanizmleriniň 
güýçlendirilmegi zerurdyr.

Häzirki wagtda Türkmenistanyň ykdysadyýetini 
diwersifikasiýalaşdyrmak we eksporta niýetlenen 
önümçiligi ösdürmek strategiýasy milli kärhanalaryň 
halkara bäsdeşlige ukyplylygyny ýokarlandyrmagy 
talap edýär. Şolaryň hatarynda ýerli azyk, dokma we 
gurluşyk materiallary senagatynda hem «Kaizen» 
we «Lean production» ulgamlaryny ulanmak 
aýratyn ähmiýete eýedir. Kärhanalarda innowasion 
tehnologiýalary satyn almak köp halatlarda uly 
möçberlerdäki daşary ýurt maýa goýumlaryny talap 

edýän bolsa, bu tygşytly önümçilik usullary bar 
bolan enjamlaryň we işçi güýjüniň netijeliligini içerki 
guramaçylyk amallaryny gowulandyrmak arkaly 
amala aşyrýar.

Türkmenistanyň ykdysadyýetiniň häzirki 
ösüş tapgyrynda, hususan-da döwlet-hususy 
hyzmatdaşlygynyň işjeňleşýän şertlerinde, 
bu usullary ýerli kärhanalarda tapgyrlaýyn 
ornaşdyrmak maksadalaýyk bolup biler. Birinji 
tapgyrda, önümçilikde tertip-düzgüni we 
zähmet howpsuzlygyny üpjün edýän adaty «5S» 
ulgamyny (saýlamak, tertipleşdirmek, arassaçylyk, 
standartlaşdyrmak, kämilleşdirmek) ornaşdyrmakdan 
başlamak bolar. Bu gural uly çykdajy talap etmän, 
işgärlere aýdyň görünýän oňyn şertleri bolan netijeleri 
(iş ýeriniň amatlylygyny, wagt tygşytlylygyny) 
çalt duýmaga kömek edýär. Ikinji tapgyrda bolsa, 
«Gymmatlygy döretmek akymy» (VSM) arkaly 
öndürilýän önümleriň çykyş wagty gysgaldylyp, sarp 
edijiniň islegine görä hereket edýän «öz wagtynda» 
(Just-in-Time) logistik ýörelgesi girizilip bilner. Şeýle 
amaly çäreler ýurdumyzda öndürilýän harytlaryň 
özüne düşýän gymmatyny peseltmäge ýardam berip 
biler, bu bolsa milli önümlerimiziň diňe bir içerki 
bazarda däl, eýsem daşary ýurt bazarlaryndaky 
(eksport mümkinçilkleriniň artmagyna) bäsdeşlige 
ukyplylygyny durnukly ýokarlandyrar.

Bu ulgamyň milli derejede tapgyrlaýyn 
ornaşdyrylmagy:

– döwlet maksatnamalarynyň çäginde çykdajylary 
optimallaşdyrmaga;

– sanly ykdysadyýete geçiş döwründe önümçilik 
maglumatlarynyň aç-açanlygyny üpjün etmäge;

– ýerli çykarylýan önümleriň dünýä bazaryndaky 
baha bäsdeşliginde artykmaçlyk gazanmaga ýardam 
berer.

«Kaizen» we «Lean production» konsepsiýalary 
diňe bir önümçiligi optimallaşdyrmak guraly bolman, 
eýsem strategik dolandyryş filosofiýasy hökmünde hem 
çykyş edýär. Olar ulgamlaýyn çykdajylary peseltmegi, 
zähmet öndürijiligini ýokarlandyrmagy hem-de 
durnukly bäsdeşlik artykmaçlyklaryny üpjün etmäge 

ýardam berýär. Bu usullarynyň GDA ýurtlarynyň 
önümçilik tejribesinde ulanylmagy, çykdajylary 
azaltmak we bäsdeşlige ukyplylygy ýokarlandyrmak 
üçin täsirli strategik dolandyryş ulgamyny emele 
getirýär. Bu usullaryň ornaşdyrylmagy önümçilik 
proseslerini kämilleşdirmek arkaly, kärhanalaryň maýa 
goýum özüne çekijiligini we ykdysady netijeliligini 
artdyrmaga ýardam berýär.

